
   Кĕрсе тухрăн, апла, васкаса ман чуна,

Халь каятăн шап-шур тăман витĕр.

Кĕçенет те лаша, чĕтренет шуç çуна

Шăнкăрав сассипе тунсăх витĕр.



Шух лаша васкатсах шур юра авăсать,

Тĕлĕнсех тĕмсĕлет шупка уйăх.

Кама кам-ха вара халь çаплах ăсатать,

Эс пĕлетни, кала, шупка уйăх?..



Йышăнман сăмаха тунсăхпа хупласа,

Шуç çуна хĕрринех хурса ярăп.

Пĕрле пулнă куна асăмра çутатса,

Çăлтăрсен ушкăнне çакса ярăп.



Тем хĕсет-ха çаплах, тем хĕсет кăкăра,

Шур лаша, шуç çуна аякра, аякра...

  